
					ఈ పుట ఆమోదించబడ్డది




		
నిట్లనే విషయసుఖంబు; పర్వతం బెన్నియెడలం ద్రవ్విన శ్రమంబె

కాక సుఖంబు గలదే? అటువలెనే కాచమణికాని దివ్యమణి దొరకదు;

కాముకుండు బాహ్యసుఖాసక్తుండగు; గురూదితవేదాంతవిచారంబు

సేయునందాఁకనే కృపణజనుండు బాహ్యసుఖంబు ఘనం బని

తలంచు; మఱియు.



	 140







	సీ.	
త్రిభువనంబును నేలి దీపించు నీవంటి

                       ఘనుని యానందంబు మనుజతతికి

నగుఁ బరమానంద; మాపరమానంద

                       బహుకోటిగుణితసంపత్ప్రవృత్తి

సంపూర్తి మెఱయుఁ బ్రాజాపత్యమైనట్టి

                       యమ్మహానంద మత్యతిశయమున;

నమరు బ్రహ్మానంద మానందతతులు త

                       దానందకర్ణనార్ధార్థకోటి



	 







	తే. గీ.	
భాగసమములుగా పెంచ; బ్రహ్మమైన

యట్టియానంద మజర మనంత మనఘ

మన్నిటికి వేఱెయై నిత్యమై చెలంగు

నట్టి బ్రహ్మసుఖం బగు హరిఁ దలంప.

	క.	
హరిసంస్మృతిమాత్రంబునఁ

బరమానందంబు లెల్లఁ బ్రాపింపఁగ; ను

ర్వర నల్పసుఖము నెవ్వం

డరయుఁ బరిక్షీణచంచలాత్ముఁడు దక్కన్.

	తే. గీ.	
చరణయుగళంబు జ్ఞానలేశంబు గలిగి

దుర్లభుండైన యాయనంతుని భజింపఁ

బాడి యామీఁద రోగాద్యుపద్రవంబు

లెల్లఁ జెందకమున్నె మహీతలమున.

	తే. గీ.	
వెంటఁ గా పెంతయును లేక వికటఘోర

కాననంబున కేఁగి యొక్కరుఁడు చోర

గణము తనుఁ జుట్టుకొని భయోత్కంప మొంది

యున్న నెవ్వఁడు రక్షించు నో మహాత్మ!

		 ఈ పేజీలో చివరి మార్పు 27 మార్చి 2024న 02:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

